
Ерлігіңді есте сақтаймыз

¥лы Отан соғысы қаншама отбасына қайғы-қасірет әкеліп, ананы жесір, баланы жетім етті. Оқ пен оттың ортасында толарсақтан саз кешіп жүріп, Отанын жаудан қорғаған ержүрек жауынгерлеріміздің ерліктері ешқашан ұмытылмайды. Кейінгі ұрпақ оларға қандай құрмет көрсетсе де, қандай сыйсияпат жасаса да көптік етпөйді. Ел басына күн туған кезде майдан даласына аттанып, бейбіт өмір үшін күрескен батыл жауынгерлерге тағзым ету - бүгінгі ұрпақ парызы. Сондай майдангерлердің бірі -менің әкем Нұртай Сартаев.
Ол 1903 жылдың 3 сәуірінде бұрынғы Преснов ауданының Орталық ауылында үлкен шаруа отбасында дүниеге келген. Еңбекке ерте араласқан ол ата-анасына көмектесіп, бауырларына қамқор бола білді. Бастауыш мектепте ғана оқыған әкем 15 жасқа толғанда ұжымшарға жұмыс істеуге барып, бидай егіп, қой бақты. Сонда болашақ жары - анам Бөпейментанысты. 1941 жылы әкем Кеңес Одағы әскерінің қатарына шақырылып, Ұлы Отан соғысына жауынгер-дәлдеуші болып бастан-аяқ қатысты. Атап айтқанда, Сталинград түбіндегі, Курск иініндегі шайқас-тарда, Австрияны, Праганы, Будапештті азат ету және Берлинді алуда ерлік көрсетті. Әкем қатардағы жауынгер болса да, мен үшін ол - қаһарман. Ол майдандағы өзге де сарбаздар сияқты батылдық танытып, Отан үшін жан аямай күресті. 1945 жылдың маусым айында елге, сарыла күткен анасы мен әйелінің қасына аман-есен оралды.
Біз "роdvignaroda.ru" сайтытан әкеміз туралы, оның Австрияны азат ету кезіндегі ерлігі жайында   құжаттар   таптық.
Олардың бірінде былай жазылған екен: "1945 жылдың 13 ақпанында Вена қаласының маңындағы орманнан шыққан автомат ұстаған бір топ неміске жолдас Нұртай Сартаев тойтарыс берді. Ол автомат пен пулеметтен оқ жаудырған 40-қа жуық қарсыласты қырып, жаяу әскерге жол ашты. Бес күннен кейін Велисдорф селосының маңында бір топ неміс автоматшысы Зорау қаласына апаратын жолды кесіп тастамақ болды. Дегенмен, жолдас Сартаев қаруын тез оқтап, қарсыластың 20 сарбазын елтіріп, бір бронетранспортерді өртеді. Ертесіне Зорау қаласының түбінде қарсы-лас шабуылға көшіп, Сартаевтың жылдам қимылының арқасында 25 қарсылас оққа ұшты". Осы ерліктері үшін әкем III дәрежелі Даңқ орденіне үсынылса да, екінішке қарай, оған оған берілмеген.
"Ешкім де, ештеңе де ұмытылмайды" демекші, әкемнің жауынгерлік жолы, ерлігі жайында басқа да наградаларына қарапақ білуге болады. Ол "Қызыл жұлдыз" ордені мен "Ерлігі үшін", "Австрияны азат еткені үшін", "Праганы азат еткені үшін", "Будапештті алғаны үшін", "Берлинді алғаны үшін" және соғыстан кейінгі мерейтойлық медальдармен марапатталған. Соғыстан кейін әкем ауылда зейнетке шыққанға дейін ат үстінен түспей қой бақты. Ауыл шаруашылығының озаты ретінде ол туралы радиодан айтылып, газеттерде мақалалар жазылды. Анам екеуі тоғыз баланы бағыпқағып өсірді. Ол 1986 жылдың 3 наурызында 83 жасында емірден өтсе де, қайсар жауынгер, мейірімді жан ретінде есімі ауылдастарының есінде мәңгі жатталып қалды.
Кейінгі ұрпақ Жеңістің қандай қиындықпен келгенін біліп өсуі тиіс. Отанды қасық қаны қалғанша қорғаған батырларын ұмытпай, рухына тағзым жасап отырғандары жөн. Әкемнің суреттері мен түсі кеткен кителін қарап, хаттарын оқыған сайын біздің көзіміз еріксіз жасқа толады. Сонымен қатар бойымызды мақтаныш кернейді.

